
Lerik Rayon İcra Hakimiyyəti başçısı

Rövşən Elmidar oğlu Bağırovun

2014-cü ilin yekunları ilə bağlı

H e s a b a t ı 

Hörmətli qonaqlar! 

Hörmətli yığıncaq iştirakçıları!

Azərbaycan Respublikası Prezidenti cənab İlham Əliyevin rəhbərliyi ilə həyata keçirilən müstəqil daxili və xarici siyasət nəticəsində son 11 ildə dövlətimiz uğurlu inkişaf yolu keçmiş, bütün sahələrdə nailiyyətlər əldə etmişdir. Ölkəmizdə həm iqtisadi, həm də ictimai-siyasi sabitlik qorunmuşdur. Yola saldığımız 2014-cü ildə də ölkəmizin qarşısında duran bütün vəzifələr uğurla icra edilmişdir. 

Nazirlər Kabinetinin 2014-cü ilin sosial-iqtisadi inkişafının yekunlarına və qarşıda duran vəzifələrə həsr olunan iclasında çıxış edən Azərbaycan Respublikasının Prezidenti İlham Əliyev  giriş nitqində demişdir: “Bir neçə il bundan əvvəl dünyanı bürümüş iqtisadi və maliyyə böhranı, eyni zamanda, bölgədə baş verən xoşagəlməz hadisələr, toqquşmalar Azərbaycanın uğurlu inkişafına təsir etməmişdir. Bunun başlıca səbəbi Azərbaycanda ictimai-siyasi vəziyyətin sabit olmasıdır, xalqla iqtidar arasındakı birlikdir və bizim bütün proqramlarımızın uğurla icrasıdır”.

Ötən ildə əhalinin sosial müdafiəsinin beynəlxalq standartlara uyğunlaşdırılması və maddi rifah halının yaxşılaşdırılması, neft gəlirlərini qeyri-neft sektoruna yönəltmək və modern texnologiyalara əsaslanmaqla yeni və qabaqcıl sənaye sahələrinin yaradılması, iqtisadi və sosial infrastrukturun, yol-nəqliyyat sektorunun davamlı inkişafı, eyni zamanda, dövlətimizin hərbi qüdrətinin yüksəldilməsi ilə əlamətdar olmuşdur. Bu müddət ərzində ölkəboyu nəhəng tikinti-quruculuq və abadlıq işləri davam etdirilmiş, bir sıra sosial obyektlər tikilmiş, təhsil, mədəniyyət, səhiyyə, idman, turizm, ekologiya sahələrində böyük irəliləyiş baş vermişdir. Ölkə rəhbərliyi səviyyəsində qəbul olunan və ictimai-siyasi, sosial-iqtisadi, humanitar-mədəni həyatın çoxşaxəli spektrini əhatə edən çoxsaylı konseptual-strateji mahiyyətli sənəd və dövlət proqramları da hazırda icra edilməkdədir. Görülən işlər və nəticələr bu gün deməyə əsas verir ki, Azərbaycan dünyaya özünün uğurlu inkişaf modelini təqdim edə bilmiş və qısa zaman kəsiyində ölkəmizdə, sözün əsl mənasında, inqilabi yeniləşmə və tərəqqiyə nail olunmuşdur.

Respublikamızda aparılan ardıcıl, uğurlu iqtisadi reformalar rayonumuzun da sosial-iqtisadi inkişafına ciddi təsir göstərmişdir. 

Rayonumuz dağlıq relyefdə yerləşdiyindən əhalinin əsas məşğuliyyəti və gəlir əldə etdiyi sahə kənd təsərrüfatıdır. 2014-cü ildə rayonun kəndli, fermer və şəxsi təsərrüfatlarında payızlıq və yazlıq dənli və dənli-paxlalı bitkilərlə yanaşı kartof, tərəvəz və digər bitkiçilik məhsulları da yetişdirilmişdir. Hesabat ilində iribuynuzlu mal-qaranın, qoyun və keçilərin sayı artmış, ət, süd, yumurta, yun istehsalı çoxalmışdır. 
2014-cü ilin 12 ayı ərzində bütün maliyyə mənbələri hesabına tikinti komplekslərində 17 milyon 500 min manat məbləğində və yaxud 2013-cü ilin müvafiq dövründən 5 milyon 761 min manat çox təmir-tikinti işləri həyata keçirilmişdir.
Nəqliyyat müəssisələri və avtomobil nəqliyyatı sahəsində fəaliyyət göstərən fiziki şəxslər tərəfindən hesabat ilində 329 min ton və yaxud keçən ilə nisbətən 10 min ton çox yük, 1457 min nəfər və ya 3,3 faiz çox sərnişin daşınmışdır. Nəticədə yük və sərnişin daşınmasından 2 milyon 760 min manat, 2013-cü ilə nisbətən 61 min manat və ya 2,2 faiz çox gəlir əldə edilmişdir.

Rabitə müəssisələri tərəfindən hesabat ilində faktiki qiymətlərlə 497 min manatlıq, o cümlədən əhaliyə 400 min manatlıq və ya keçən ildəkindən 19 faiz çox rabitə xidməti göstərilmişdir. Ərazilərimizdə internet xidməti şəbəkəsi genişləndirilmiş, yeni kabel xətləri çəkilmiş, rabitə xətlərində təmir-bərpa işləri aparılmışdır. Peştətük, Almu və Mistan kəndlərində hər biri 64 nömrəlik elektron ATS-lər tikilib istifadəyə verilmişdir.
XXI əsrin elektron əsri, Azərbaycanın süni peykə malik dövlət olmasına baxmayaraq bir çox kəndlərimizdə - Xanagah, Bibiyani, Brkandul, Bilnə kəndlərində, Bürsülüm və Tülüconu inzibati ərazi dairəsinin heç bir kəndində telefonun olmaması əhalinin haqlı narazılığına səbəb olur. Rayon telekommunikasiya qovşağı bu yaşayış məntəqələrinin telefonlaşdırılması üçün əməli işlər görməli, nazirlik qarşısında məsələ qaldırmalıdır.

Gəlirlərin artması ilə yanaşı əhalinin ticarət şəbəkələrindən aldıqları istehlak malları və onlara göstərilən xidmətlərin çeşidi və həcmi də artmışdır. 2014-cü ildə əhaliyə 71 milyon 66 min manatlıq istehlak malları satılmış və pullu xidmət göstərilmişdir ki, bu da keçən ilin müvafiq dövrünə nisbətən 1,2 faiz çoxdur. Pərakəndə əmtəə dövriyyəsi 1,8 faiz və ya 470 min manat, pullu xidmətlərin həcmi isə 2,2 faiz və ya 87 min manat çoxalmışdır.

Rayonda işləyənlərin orta aylıq nominal əmək haqları 278 manat olmuşdur ki, bu da keçən ilə nisbətən çoxdur. Muzdla işləyənlərin orta aylıq əmək haqları isə 2013-cü ilə nisbətən 10 faiz artmışdır. 

Hesabat ilində rayon əhalisinin sayı 1,4 faiz artaraq 80,8 min nəfərə çatmışdır. 2014-cü ildə 1733 doğum, 433 ölüm, 763 nikah, 26 nikahın pozulması qeydi aparılmışdır. 

Rayon əhalisinin sağlamlığını qorumaq məqsədi ilə 7 xəstəxana, 19 həkim və 51 tibb məntəqəsi  fəaliyyət göstərir. Bu tibb ocaqlarında 56 həkim və 159 nəfər orta tibb işçisi çalışır. 

Azərbaycan Respublikası Prezidentinin tapşırığı əsasında hesabat ilində rayonumuzda 38 min nəfərdən artıq yaşlı, yeniyetmə və uşaqlar arasında kütləvi dispanserizasiya aparılmışdır və bu iş bütün yaş qrupları arasında bu ildə davam etdirilir.
Rayonumuzda ixtisaslı həkim kadrlarına və tibb işçilərinə ciddi ehtiyac vardır. Tibb işçilərinin çatışmaması səbəbindən bir sıra ərazilərimizdə həkim və tibb məntəqələrinin fəaliyyəti dayandırılmışdır.

2014-2015-ci tədris ilində rayonda 107 ümumtəhsil məktəbində 7677 nəfər şagird təhsil alır ki, onların 87,5 faizi birinci növbədə, 12,5 faizi isə ikinci növbədə oxuyurlar. 2013-2014-cü tədris ilinə nisbətən şagirdlərin sayı 238 nəfər və ya 3,1 faiz azalmışdır. Təəssüflər olsun ki, bu azalma artıq hər tədris ilində hiss olunmaqdadır. Azalmanın əsas səbəbi kəndlərimizdən gənc ailələrin Bakı və respublikanın digər şəhərlərinə köçməsidir. Aparılan təhlillər göstərir ki, rayonumuzun Blaband, Mondigah, Gürdəsər, Murya, Rvarud, Rəzgov və digər kəndlərindən köçmələr daha intensivdir.   

Rayonumuzda ümumtəhsil məktəblərində, məktəbəqədər müəssisələrdə maddi-texniki bazanın yaxşılaşdırılması ilə yanaşı təhsilin səviyyəsində də uğurlar müşahidə olunmaqdadır. Son 11 ildə rayonda 50-yə yaxın məktəb, 3 uşaq bağçası inşa edilmiş, onlarla məktəb və uşaq bağçaları əsaslı təmir edilmişdir. Hesabat ilində 180 şagird yerlik Vizəzəmin və Nücü kənd tam orta məktəbləri inşa edilmiş, Lerik şəhər 3 saylı tam orta məktəbinin dam örtüyü, akt zalı, Mastail kənd tam orta məktəbi əsaslı təmir edilərək istifadəyə verilmişdir.  180 şagird yerlik Pirasora, Boykəndil, Anbu kənd tam orta və Əvilə kənd ümumi orta məktəblərinin, Heydər Əliyev Fondunun təşəbbüsü ilə Lerik şəhərində 100 yerlik, ikimərtəbəli uşaq bağçasının tikintisində son tamamlanma işləri həyata keçirilir. 

Heç bir maddi-texniki bazaya malik olmayan, keçən əsrin ortalarında inşa edilmiş, hal-hazırda tam qəza vəziyyətində olan mövcud peşə məktəbində 90-120 nəfər şagirdimiz qadın bərbəri, kompüter mütəxəssisi, traktorçu və digər peşələr üzrə təhsil alır. Son illər rayonumuzda turizm istirahət əyləncə mərkəzlərinin, şadlıq saraylarının, ictimai iaşə obyektlərinin artmasını nəzərə alaraq peşə məktəbində bu sahələrdə fəaliyyət göstərmək üçün mütəxəssislərin hazırlanmasına diqqət artırılmalıdır. 

Son illər məktəb və məktəbəqədər uşaq müəssislərinin maddi texniki bazasının gücləndirilməsinə baxmayaraq bu sahədə olan bir çox problemlər həll olunmaq əvəzinə daha da artır. Yeni inşa edilmiş 30-dan yuxarı məktəbin qızdırılması qazanxana sistemi ilə həyata keçirilir. Lakin yanacaq üçün ayrılan vəsaitin azlığı, ərazilərdə enerjinin tez-tez kəsilməsi məktəblərdə dərslərin davamiyyətində, təhsilin səviyyəsinin aşağı düşməsində hiss olunmaqdadır. Rayon təhsil şöbəsi, rayon maliyyə idarəsi məsələni hərtərəfli araşdırmalı, məktəblərin istilik təminatı üçün tələb olunan vəsaitin alınmasına ciddi səy göstərməlidirlər.

Rayonumuzda 22 mədəniyyət evi, 44 klub, 63 kütləvi kitabxana, Heydər Əliyev Mərkəzi, Tarix Diyarşünaslıq muzeyi, Uzunömürlülər muzeyi, Rəsm Qalereyası fəaliyyət göstərir. Mədəniyyət müəssisələrində 489 nəfər işləyir ki, onlardan 32 nəfəri ali, 54 nəfəri orta ixtisas, 403 nəfəri isə orta təhsillidir. Mədəniyyət sahəsi üzrə ali təhsilli, ixtisaslı mütəxəssislərin azlığı bu sahənin inkişafında, göstərilən xidmətlərdə müəyyən çətinliklər yaradır. Son illər mədəniyyət və turizm sahəsində işləmək üçün ali məktəbləri bitirmiş gənclərimiz işlə bağlı müraciətlər etsə də vakant iş yeri olmadığından onları işlə təmin etmək mümkün olmamışdır. Rayon mədəniyyət və turizm şöbəsinin rəhbərliyi bu məsələni diqqətdə saxlamalı, günün tələblərinə cavab verə bilməyən işçiləri, ali təhsilli və gənc mütəxəssislərlə əvəzləməlidir. Atılan bu addımlar həm də gənclərin rayonumuzdan gedişinin qarşısını almış olar. 

Rayon tarix və diyarşünaslıq muzeyi binasının günün tələbləri səviyyəsində olmaması, eksponatların nümayişi üçün otaqların azlığı və darısqallığı bir sıra çətinliklər yaratsa da hesabat ilində muzeydə 3,4 min nəfər ziyarətçi  rayonumuzun tarixini əks etdirən eksponatlarla tanış olmuş, onlara rayonun tarixi, adət-ənənələri haqqında ətraflı məlumatlar verilmişdir. 

Heydər Əliyev Mərkəzində il ərzində 85 tədbir keçirilmiş, 3658 nəfər ziyarətçi Ulu Öndərin həyat və fəaliyyətini əks etdirən eksponat, foto və digər arxiv sənədləri ilə tanış olmuşdur. 18 gənc cütlük bu müqəddəs məkanda nikah bağlamışdır. 

Keçən ilin fevral-may ayları ərzində ümummilli lider Heydər Əliyevin zəngin irsinin öyrədilməsi məqsədilə rayonun ümumtəhsil məktəblərinin 479 nəfər 11-ci sinif şagirdi mərkəzdə keçirilən tarix dərslərinə cəlb edilmişdir. Noyabr ayından başlayan tarix dərslərində də xalqımızın ümummilli lideri Heydər Əliyevin müstəqil Azərbaycanın çağdaş tarixindəki mühüm rolu haqqında məlumatlar gənc nəslə öyrədiləcəkdir. 

Hesabat ilində ən yadda qalan mədəni tədbirlərdən biri isə rayonumuzun uzunömürlülər diyarı kimi təbliğ edilməsi, ahıl insanların yaradıcılıq potensialının üzə çıxarılması, regionlararası mədəniyyət mübadiləsinin gücləndirilməsi məqsədi ilə müstəqil Azərbaycanın tarixində ilk dəfə olaraq Azərbaycan Respublikasının Mədəniyyət və Turizm Nazirliyi və Lerik Rayon İcra Hakimiyyətinin birgə təşkilatçılığı ilə sentyabrın 8-də “Relax” turizm-istirahət mərkəzində uzunömürlülərin yaradıcılıq festivalının keçirilməsi olmuşdur.

Festivalda Lerik, Lənkəran, Astara, Yardımlı, Masallı, Cəlilabad, Biləsuvar, Salyan, Balakən və İsmayıllı rayonlarının folklor kollektivləri, xalq tətbiqi sənətinin ustaları, respublikanın mədəniyyət və incəsənət ustaları iştirak etmişdir.

Uzunömürlülərin yaradıcılıq festivalı çərçivəsində Azərbaycan mətbəxinin təbliği məqsədi ilə Azərbaycan Milli Kulinariya Assosiasiyasının və Milli Kulinariya Mərkəzinin birgə təşkil etdikləri plov müsabiqəsi də keçirilmişdir.

Hesabat ilində rayonda fəaliyyət göstərən 11 turizm-istirahət əyləncə mərkəzlərində 10461 nəfər turist gəlmişdir ki, bu da əvvəlki ilə nisbətə 134 nəfər, 2003-cü ilə nisbətən isə 9561 nəfər çoxdur. 
Artıq ənənə halını almış və cənab Prezidentin təşəbbüsü ilə hər il Bakıda keçirilən Beynəlxalq Humanitar Forumun iştirakçıları, dünyanın nüfuzlu ictimai xadimləri, elm adamlarının bir qrupu hesabat ilində rayonumuzda olmuş, Rayon Tarix-Diyarşünaslıq və “Uzunömürlülər” muzeyi və “Xəlifə Zəkəriyyə” türbəsi ilə, milli mətbəximizlə tanış olmuşlar. Qonaqlara rayonun tarixi, mədəniyyəti, iqtisadiyyatı, rayonda aparılan tikinti-quruculuq işləri, turizm potensialı haqqında məlumatlar verilmişdir.

Azərbaycan Respublikası Fövqəladə Hallar naziri Kəmaləddin Heydərovun iştirakı ilə may ayında, Gömrük Komitəsinin sədri Aydın Əliyevin iştirakı ilə avqust ayında Lerik rayonu və digər 5 rayonun sakinləri ilə görüş-qəbul keçirilmiş, rayonumuzun 300 nəfərdən yuxarı sakini nazir, nazir müavini və digər şöbə müdirlərinin qəbulunda olmuşlar.

Lerik rayonunun hüquq mühafizə orqanlarının əməkdaşları Azərbaycan  Respublikasının  Konstitusiyasını, Azərbaycan  Respublikasının  qanunlarını, Azərbaycan Respublikası Prezidentinin  fərman və sərəncamlarını rəhbər tutaraq, rayonda cinayətkarlığa və hüquq pozuntularına qarşı mübarizə, qanunçuluğun möhkəmləndirilməsi istiqamətində müəyyən işlər görmüşdür.

2014-cü ildə rayon üzrə 1056 hüquqpozma faktı, 47 cinayət hadisəsi qeydə alınmışdır. Hüquqpozmalar əsasən yol nəqliyyat, məhkəmə, polis şöbəsi, baytarlıq və digər idarə-müəssisələr tərəfindən qeydə alınmış və aidiyyəti təşkilatlar tərəfindən 39850 manat cərimə tətbiq olunmuşdur. 

Rayon ərazisində 40,5 min hektar meşə sahəsi vardır ki, bu da rayon ərazisinin 37 faizini təşkil edir. Hesabat ilində 19 hektar sahədə meşə səpini, 51 hektar sahədə isə meşə əkini işləri aparılmışdır. Bundan başqa meşə sahələrindən 112 min ədəd ting çıxarılaraq respublikanın ayrı-ayrı rayonlarına əkin işlərinin aparılmasına görə verilmiş, tinglərin bir hissəsi isə boş meşə sahələrində əkilmişdir.  

“İDEA” İctimai Birliyi tərəfindən həyata keçirilən I “Ümumrespublika Yaşıllaşdırma” marafonu çərçivəsində  idarə, müəssisə və təşkilat kollektivlərinin iştirakı ilə Lənkəran-Lerik və kəndara avtomobil yollarının kənarlarında iməcilik yolu müxtəlif növ ağaclar əkilmişdir.

Rayon elektrik şəbəkəsi rayonumuzun fasiləsiz elektrik enerjisi ilə təmin olunması üçün üzərilərinə düşən vəzifələrin öhdəsindən gəlməyə çalışmışlar. Lakin keçən əsrin 60-cı illərində qurulmuş, uzun illər əsaslı təmir aparılmadan istismar edilən 35, 10 və 04 kv-luq hava xətlərinin idarə edilməsi ildən-ilə çətinləşir. Mal-materialların verilməməsi səbəbindən yay aylarında elektrik hava xətlərində heç bir cari təmir işləri aparılmamışdır. Bunun nəticəsidir ki, havaların soyuması ilə ərazilərə enerjinin verilməsində uzunmüddətli fasilələr yaranır. Elektrik şəbəkəsində mütəxəssislərin, adi montyorların çatışmaması, son bir neçə ildə işdən azad olunmuş mütəxəssislərin yerinə digər işçilərin götürülməməsi də çox narahatedicidir.  Rayon icra hakimiyyəti tərəfindən il ərzində daxili imkanlar hesabına alınmış 500-ə yaxın dəmir dayaq isə problemlərin həllində yetərli deyildir. Azərbaycan Respublikası regionlarının sosial-iqtisadi inkişafı Dövlət Proqramında bu sahənin yenidən qurulması nəzərdə tutulsa da əlaqədar təşkilatlar tərəfindən heç bir iş görülməmişdir.

Lerik şəhəri daxil olmaqla 38 yaşayış məntəqəsi mavi yanacaqla təmin edilmişdir. Keçən müddət ərzində əhali, müəssisə və təşkilatlarda istehlak olunan qazın pulunun yığılmasında ciddi problemlər yaranmamışdır. 2013-cü ilin noyabr ayından rayonumuzda yaşayış məntəqələrinin qazlaşması ilə bağlı həyata keçirilən tikinti işlərinin dayandırılması, iri, o cümlədən magistral qaz xətti üzərində yerləşən yaşayış məntəqələrinin qazlaşdırılmaması da əhali tərəfindən birmənalı qarşılanmır. Biz inanırıq ki, III Dövlət Proqramında nəzərdə tutulduğu kimi rayonumuzun bütün yaşayış məntəqələri qısa müddət ərzində qazlaşdırılacaqdır. Qazlaşma təkcə məişətimizin yenilənməsi, rahatçılıq deyil, bu həmdə uzun illər pozulmuş ekoloji tarazlığın bərpası, kainatın  ağ ciyəri hesab edilən yaşıl meşələrimizin qorunmasıdır.

Son illər əhalinin içməli su təminatının yaxşılaşdırılması üçün həm regionların sosial iqtisadi inkişaf Dövlət Proqramlarına uyğun olaraq, həmdə daxili imkanlar hesabına bir sıra uğurlara imza atılmışdır. İçməli su sarıdan əziyyət çəkən bir neçə kəndimizə su xətti çəkilmiş, artezian quyuları qazılmışdır. 

Lerik şəhərinin su təchizatının yaxşılaşdırılması və kanalizasiya sisteminin yaradılması ilə bağlı Dünya Bankının maliyyə dəstəyi ilə podratçı tikinti təşkilatı tərəfindən 19 km-lik Qosmalian-Lerik və şəhər daxili su xətləri çəkilmiş, bir neçə məhəllədə su anbarları inşa edilmişdir. Artıq 3 ildən artıq bir vaxt keçməsinə baxmayaraq tikinti işləri başa çatdırılmamışdır. Tikinti aparılarkən şəhər təsərrüfatına, ayrı-ayrı vətəndaşlara küllü miqdarda ziyan dəymiş, təşkilat tərəfindən ziyanın bərpası ilə bağlı heç bir iş görülməmişdir. Bütün küçə və xiyabanları, məhəllədaxili  dalanları və hətta vətəndaşların həyətləri asfalt olan Lerik şəhərindən əsər-əlamət belə qalmamışdır. Yay aylarında yüksək təzyiqli Qosmalian-Lerik su xəttində bəzən hər gün baş verən qəzalar böyük dövlət vəsaiti hesabına inşa edilmiş Lerik-Qosmalian-Kəlvəz avtomobil yolunun dağılmasına səbəb olmuş, şəhər əhalisinin su təminatında ciddi problemlər yaratmışdır. Rayon icra hakimiyyəti tərəfindən rayonda mövcud olan və qonşu rayonlardan cəlb edilmiş su maşınlarının köməyi ilə əhaliyə içməli su maşınlarla çatdırılmışdır. 
Lerik rayonunda işləyən və işsiz əhalini əhatə edən iqtisadi fəal əhali 36744 nəfər təşkil etmişdir. Rayonda ənənəvi əmək yarmarkaları keçirilmiş, işaxtaran vətəndaşlara müvafiq işlər təklif edilmişdir. 

Rayonumuzda ilbəil artan tikinti-quraşdırma işləri, açılmış yeni müəssisələr sakinlərimizin işsizlik problemlərini tam aradan qaldırmamışdır. Hələ də vətəndaşlar işlə bağlı rayon icra hakimiyyətinə müraciətlər edirlər. Min hektarlarla məhsuldar torpaq sahələrinə malik olan vətəndaşlarımızın bu sahənin inkişafına meyl göstərməməsi, əkin-biçin, maldarlıqla məşğul olmaması, ərazi icra nümayəndələrini, bələdiyyə qurumlarını narahat etməlidir. Azərbaycan Respublikası Prezidenti tərəfindən 2015-ci ilin “Kənd təsərrüfatı ili” elan olunması  rayonumuzda da hiss olunmalı, əkin sahələri genişləndirilməli, heyvandarlıq inkişaf etdirilməlidir. 

Lerik şəhərinin təmizliyi, şəhər təsərrüfatının saxlanması, yaşıllıqların qorunması və artırılması, kommunal mənzillərə xidmət göstərilməsi üçün rayon kommunal müəssisələri istehsalat birliyi, yaşıllaşdırma sahəsi və mənzil istismar sahəsi fəaliyyət göstərir. Hər 3 müəssisə 2014-cü hesabat ilində bir sıra işlər görmüş, üzərilərinə düşən vəzifələrin öhdəsindən gəlməyə çalışmışlar. İldən-ilə bu müəssisələrin maddi-texniki bazası gücləndirilsə də, müəssisələrə yeni maşın və texnikalar, avadanlıqlar alınsa da göstərilən xidmətin səviyyəsində irəliləyişlər az hiss edilir. Belə ki, şəhərin mərkəzi küçəsi istisna olmaqla digər küçələrdə zibillərin qablaşdırılması üçün yeşiklərin qoyulmaması, zibilin vaxtında daşınmaması, küçələrin süpürülməməsi, suötürücü arx və kanalların təmizlənməməsi, park və xiyabanlarda olan ağaclara, bəzək kollarına lazımi xidmətin göstərilməməsi, kommunal mənzillərin ətrafında həftələrlə zibilin yığılaraq qalması əhalinin haqlı narazılığına səbəb olur. 2014-cü ildə böyük dövlət vəsaiti hesabına alınaraq şəhərin park və xiyabanlarında əkilmiş gül kolları, bəzək ağaclarından əsər-əlamət belə qalmamışdır. Ayrı-ayrı vətəndaşlara məxsus heyvanların şəhərin küçələrinə, park və xiyabanlarına nəzarətsiz buraxılması da narahatedici məsələlərdəndir. Hər üç müəssisə büdcədən maliyyələşdirilsə də, bu müəssisələr həmdə özünü maliyyələşdirən təşkilatlardır. Çox təəssüflər olsun ki, büdcə təşkilatları istisna olmaqla heç bir digər hüquqi və fiziki şəxslərdən, fərdi vətəndaşlardan müəssisələrin hesabına vəsait daxil olmamışdır. Kommersiya dükanları, şadlıq evləri və vətəndaşlarla müqavilələrin bağlanmaması və ya bağlanmış müqavilələrə əməl olunmaması da ciddi çətinliklər yaradır. Şəhər icra nümayəndəliyi bu məsələləri ciddi nəzarətə götürməli, göstərilən xidmətlərə görə müqavilələrin bağlanmasını və rüsumların yığılmasını təmin etməlidir.

Azərbaycan Respublikası Prezidentinin 27 fevral 2014-cü il tarixli 118 nömrəli Fərmanı ilə təsdiq edilmiş “Azərbaycan Respublikası regionlarının 2014-2018-ci illərdə sosial-iqtisadi inkişafı Dövlət Proqramı”nda rayonumuzun sosial-iqtisadi inkişafı ilə bağlı 22 tədbirin həyata keçirilməsi nəzərdə tutulmuşdur. Dövlət Proqramının vaxtında icra edilməsindən ötrü rayon icra hakimiyyəti tərəfindən ayrı-ayrı əlaqədar yuxarı dövlət orqanlarına müraciətlər edilmişdir. 

2014-cü ildə rayonda aparılan tikinti abadlıq işlərində, sahibkarlıq subyektlərində, digər sahələrdə 575 nəfər rayon sakini işlə təmin edilmişdir ki, bunlardan da  329-u daimi iş yerləridir. Ümumilikdə Dövlət Proqramlarının icrası ilə bağlı rayonumuzda bu günə kimi 9599 yeni iş yeri açılmışdır.
Hesabat ilində də Lerik şəhərində və ərazilərimizdə tikinti quraşdırma işləri davam etmişdir. Lerik şəhərində “Azersell” ekspress ofisi,  Vistən və Orand kəndlərində tibb məntəqələri inşa edilmişdir. Lerik şəhər uşaq bağçası əsaslı təmir edilmiş, bağçada yeni qruplar fəaliyyətə başlamış, 10-dan yuxarı rayon sakini daimi işlə təmin olunmuşdur.

“Sənaye ili” elan edilmiş 2014-cü ildə rayonumuzun ərazisində də sənaye müəssisələrinin açılması üçün münbit şərait yaradılmış, Cəngəmiran kəndi ərazisində “sənaye parkı”nın yaradılması məqsədi ilə torpaq sahəsi ayrılmışdır. Piran kəndində fəaliyyətə başlayan broyler fabrikinin məhsulları “Lebro” əmtəə nişanı ilə satışa çıxarılmışdır. Peştətük kəndində fəaliyyətə başlayan çörək zavodunun istehsalı daha da artırılmışdır. Lerik şəhərində çörək zavodunun, mebel sexinin, Peştətük kəndində şirə sexinin tikintisində işlər sürətlə davam etdirilir.

İş adamları tərəfindən Lerik şəhərində şadlıq sarayı, ticarət və iaşə obyektləri, Lənkəran-Lerik yolu boyunca və rayonumuzun digər ərazilərində turizm istirahət əyləncə mərkəzləri, onlarca ticarət və iaşə obyektləri inşa edilmişdir. 

Hesabat ilində Lerik şəhərində yeni istinad divarları inşa edilmiş, divarlar ağlay plitələri ilə üzlənmiş, səkilərə tamet plitəsi döşənmişdir. Lerik şəhərinin bir neçə küçəsi asfaltlanmış, küçə və meydanlarda müasir işıqlanma sistemləri qurulmuşdur. 4 kommunal və 6 fərdi yaşayış evinin dam örtüyü dəyişdirilmiş, kommunal binalarda təmir işləri aparılmışdır. Daxili imkanlar hesabına XV-XVI əsrə aid “Xəlifə Zəkəriyyə” türbəsinin, Lerik və Noda kənd qəbiristanlıqlarının ətrafı abadlaşdırılmış, ərazi milli ornamentlərlə bəzədilmiş hasara alınmışdır. Lerik şəhəri və Piran kəndində ulu öndərimiz Heydər Əliyevin əzəmətli portreti ucaldılmışdır. Kənd Təsərrüfatı Nazirliyi tərəfindən rayonda yeni yaradılacaq kənd təsərrüfatı idarəsi üçün inzibati idarə binasının inşasına başlanılmışdır. Rayon ərazisində digər abadlıq işləri həyata keçirilmişdir.  

Heç bir yol infrastrukturuna malik olmayan rayonumuzda yolların təmiri və bərpası ilə bağlı son illərdə böyük işlər həyata keçirilmişdir. Azərbaycan Respublikası Prezidentinin müvafiq sərəncamı ilə 26 kilometrlik Lerik-Qosmalian-Kəlvəz yolunun tikintisi başa çatdırılmış, 30 min nəfər əhalinin yaşadığı, 50 yaşayış məntəqəsini birləşdirən 36 kilometrlik Noda-Şingədulan-Xanagah avtomobil yolunun tikintisinə başlanılmışdır. Artıq yolun 18 kilometri asfaltlaşdırılmış, digər hissəsində isə tikinti işləri davam etdirilir. 

Rayon büdcəsinin vəsaiti hesabına kəndara yollarında asfalt işləri həyata keçirilmişdir.

Rayon icra hakimiyyətinin daxili imkanları və ayrı-ayrı iş adamlarının, kənd sakinlərinin köməyi ilə kəndara yollarında təmir-bərpa işləri aparılmışdır. Milli Məclisin deputatı, hörmətli İqbal Məmmədovun yaxından köməyi ilə Almu, Davradibi kəndlərinin yaxınlığından axan çayların üzərində körpülər inşa edilmişdir. 

Əhalinin daha sıx yaşadığı Əliabad-Vamazğon, Lerik-Nuravud, Blaband-Çayrud, Piran-Veri və digər kəndara yollarının yenidən qurulması ilə bağlı müvafiq sənədlər hazırlanaraq Prezident Administrasiyasına təqdim edilmişdir.

Kiçik sahibkarlığın daha da inkişaf etdirilməsi üçün Lerik şəhərində “Azəri finans” və “Finca” bank olmayan kredit təşkilatları və “Kapital” bankın rayon şöbəsi fəaliyyət göstərir.

“Kapital” bankın rayon şöbəsi tərəfindən rayonumuzda 4 bankomat quraşdırılmış və əhaliyə xidmət göstərilir. Hesabat ilində bütün pensiya və müavinətlər, əmək haqları və digər ödənişlər tam şəkildə bankomat vasitəsi ilə ödənilmişdir.

2014-cü ildə fəaliyyətə başlayan Bank olmayan Kredit təşkilatı “Azəri Finans” Məhdud Məsuliyyətli Cəmiyyətdə 7 nəfər rayon sakini daimi işlə təmin edilmişdir. Keçən qısa vaxt ərzində 263 müştəriyə 484 min manat kredit ödənilmişdir. 

İqtisadiyyat və Sənaye Nazirliyinin Sahibkarlığa Kömək Milli Fondunun vasitəsilə 2002-2014-cü illər ərzində Lerik rayonu üzrə 150 sahibkara 14 milyon manat, o cümlədən 2014-cü ildə 43 sahibkara 4,8 milyon manat güzəştli kreditləri verilmişdir. Bu kreditlər hesabına 1417, o cümlədən 2014-cü ildə 69 yeni iş yerinin açılması mümkün olmuşdur. Son illər verilmiş güzəştli kreditlər hesabına Lerik rayonu üzrə müasir texnologiyalardan istifadə edilməklə illik istehsal gücü 3,5 min ton quş əti olan 2 quşçuluq təsərrüfatı, illik istehsal gücü 18 min ton qüvvəli yem olan 1 müəssisə, gündəlik istehsal gücü 7,7 (illik istehsal gücü 2,8 min) ton olan 2 çörək zavodu (bir çörək zavodunun tikintisində iş davam etdirilir) inşa edilmiş, illik istehsal gücü 4,6 milyon litr süfrə suları olan 1 müəssisənin tikintisində işlər davam etdirilir. Bu müəssisələrin maliyyələşdirilməsi nəticəsində 203 yeni iş yeri açılmışdır.

Rayonumuzda yaşayan şəhid ailələri, Qarabağ, Böyük Vətən Müharibəsi və Çernobıl əlilləri, imkansız ailələr daim rayon icra hakimiyyətinin diqqət mərkəzində olmuşdur. Bütün milli və dini bayramlarda bu kateqoriyadan olan vətəndaşlara maddi yardım və ərzaq bağlamaları verilmiş, onlarla tez-tez görüşlər təşkil edilmişdir. Şəhid və Qarabağ əlillərinin ailələri üçün toy mərasimləri keçirilmiş, gənc ailələr məişət avadanlıqları, mebellərlə təmin edilmişdir. Əliabad kənd sakini II qrup Qarabağ müharibəsi əlili Gəray Hacıyevin yaşayış evi əsaslı təmir edilmiş, Lerik şəhər sakini II qrup Qarabağ müharibəsi əlili Bəhlul Rəhimovun evinin tikintisinə görə ona tikinti materialları verilmişdir. 

2014-cü ildə rayon əhalinin sosial müdafiəsi mərkəzi tərəfindən 1021 nəfər ailəyə ünvanlı dövlət sosial yardımı, 3661 nəfərə isə sosial müavinət ödənişi həyata keçirilmişdir. 
Hesabat ilində Əmək və Əhalinin Sosial Müdafiəsi Nazirliyi tərəfindən rayonumuzun 8 nəfər sakininə pulsuz avtomobillər verilmişdir.  Rayon icra hakimiyyəti tərəfindən növbəlilik prinsipləri gözlənilməklə, 10 nəfər xüsusi imtiyaza malik şəxslər üçün fərdi yaşayış evinin tikintisinə görə tələb olunan müvafiq sənədlər  hazırlanaraq nazirliyə təqdim edilmişdir.

Dövlət Sosial Müdafiə Fondunun rayon şöbəsində 142 nəfər hüquqi şəxs, 311 nəfər fiziki şəxs, 692 nəfər torpaq mülkiyyətçisi, 21780 nəfər sığorta şəhadətnaməsi alan şəxs, 9960 nəfər pensiya alan vətəndaş qeydiyyatdadır və onlara fond tərəfindən xidmət göstərilir. 2014-cü il ərzində büdcə təşkilatlarından 2992,9 min manat və ya 96 faiz, qeyri büdcə təşkilatlarından 286,3 min manat və ya 96,7 faiz vəsait daxil olmuşdur ki, bu da pensiya və müavinətlərin vaxtında və tam ödənilməsinə zəmin yaratmışdır.

2015-ci ildə ilk Avropa Olimpiya oyunlarının ölkəmizdə keçirilməsi Azərbaycan Respublikasının Prezidenti cənab İlham Əliyevin idmana göstərdiyi yüksək diqqət və qayğının bariz nümunəsidir. Sevindirici haldır ki, ilk Bakı Avropa Oyunları Əməliyyat Komitəsi tərəfindən Lerik rayonu da  Məşəl Estafetinin keçiriləcəyi ərazi kimi seçilmişdir. Məşəl Yürüşünün rayonumuzun ərazisində yüksək səviyyədə  təşkil edilməsi üçün gənclər və idman nazirliyi ilə birgə tədbirlər görülür. 

Çağırışyaşlı gənclərin hərbi xidmətə hazırlanması, vətənə məhəbbət ruhunda tərbiyə edilməsi daim diqqət mərkəzində saxlanılmışdır. Oktyabr 2014-cü ildə hərbi xidmətə gənclərin Heydər Əliyev Meydanından təntənəli şəkildə yola salınması mərasimi uzun illər çağırışçı gənclərimizin yaddaşından silinməyəcəkdir. Səfərbərlik və Hərbi Xidmətə Çağırış üzrə Dövlət Xidmətinin rayon şöbəsi gələcəkdə də bu cür tədbirlərin vaxtaşırı keçirilməsinə diqqəti artırmalıdır.  

Rayonumuzda dini dözümlülüyün təmin edilməsi məqsədi ilə dini icmalarla əlaqəli işin qurulması təmin edilmişdir. 

Hesabat ilində Azərbaycan Respublikası Prezidentinin Millətlərarası, multikulturalizm və dini məsələlər üzrə Dövlət müşaviri Kamal Abdullayevin iştirakı ilə din xadimləri, ziyalılar və rayon ağsaqqalları ilə görüş keçirilmiş, dövlət-din münasibətləri ilə bağlı geniş müzakirələr aparılmışdır.

Rayonda 11 siyasi partiyanın yerli təşkilatı fəaliyyət göstərir. Bu partiyalardan 1-i iqtidar, 2-si iqtidaryönümlü, 8-i müxalifət partiyasıdır. İqtidaryönlü və müxalifət partiya üzvlərinin ümumi sayı 331 nəfərdir. 

Respublikanın hər yerində olduğu kimi rayonumuzda da YAP ən nüfuzlu, bütün sahələrdə öz sözünü deməyi bacaran, sıraları günü-günə artan, xalqın böyük əksəriyyətini özündə birləşdirməyi bacaran partiyadır. Partiya üzvlərinin sayı 2014-cü il ərzində 3709 nəfərə çatmışdır ki, bunun da 633 nəfəri qadın, 1675 nəfərini isə gənclər təşkil edir. Hesabat ilində 116 nəfər partiya sıralarına qəbul olmuşdur. 

Hər il olduğu kimi 2014-cü ildə də “Yay məktəbi” layihəsi əsasında 400 nəfərə yaxın gənc rayonumuza gəlmiş, rayonumuzun təbiəti, tarixi və milli mətbəxi ilə tanış olmuşlar.

Müxalifət partiyalarının rayon təşkilatları tərəfindən heç bir kütləvi tədbir keçirilməmişdir. Rayonda ictimai-siyasi vəziyyət sabitdir.

2014-cü il həm də növbəti bələdiyyə seçkiləri ilə yadda qalmışdır. 29 bələdiyyə üzrə namizədliyi qeydə alınmış 620 nəfərdən 261 nəfəri bələdiyyə üzvü seçilmişdir. Seçki prosesi zamanı heç bir qanun pozuntusuna rast gəlinməmişdir. Əvvəlki illərdən fərqli olaraq seçilən namizədlərin əksəriyyəti ali təhsilli və gənclərdir. Biz inanırıq ki, illər boyu həllini tapa bilməyən problemlər yeni formalaşmış bələdiyyə qurumları tərəfindən həll ediləcək, onlar xalqın verdiyi mandata vicdanla xidmət edəcəklər.

2014-cü ildə rayon icra hakimiyyəti başçısı yanında keçirilən 28 Şura iclasında 48 məsələ müzakirə edilmiş, rayon icra hakimiyyəti başçısı tərəfindən ayrı-ayrı məsələlərlə bağlı 149 sərəncam və 139 əmr verilmişdir. 

Ölkə başçısının vətəndaş-məmur münasibətləri ilə bağlı tələbkarlığına uyğun olaraq rayon icra hakimiyyəti vətəndaşlarla müntəzəm əlaqəni daim nəzarətdə saxlamış, sakinlərin müraciətlərinə, ərizə və şikayətlərinə diqqətlə yanaşmağa səy göstərmişdir.

2014-cü il ərzində rayonun bütün inzibati ərazi dairələrində rayon icra hakimiyyəti başçısı tərəfindən səyyar qəbul və əhali ilə görüşlər keçirilmiş, qəbullarda 4173 nəfər vətəndaş iştirak etmiş, 501 nəfər qəbul edilmiş və onların müraciətlərinə baxılmışdır. Müraciətlərin bir çoxu yerində həll edilmiş və ya həll edilməsi üçün əlaqədar təşkilatlara tapşırıqlar verilmiş, rayonda həlli mümkün olmayan digər məsələlər barədə yuxarı dövlət orqanları qarşısında vəsatət qaldırılmışdır. 

Hesabat ilində Azərbaycan Respublikası Prezidenti Administrasiyasının Sənədlərlə və vətəndaşların müraciətləri ilə iş şöbəsi tərəfindən “Lerik Rayon İcra Hakimiyyəti başçısının aparatında, dövlət hakimiyyəti orqanlarının yerli qurumlarında vətəndaşların müraciətlərinə baxılması, onların qəbulu və sənədlərlə işin vəziyyəti” araşdırılmış, şöbə tərəfindən arayış hazırlanmış və arayış rayon icra hakimiyyəti başçısı yanında Şuranın 02 iyun 2014-cü il tarixli geniş iclasında Prezident Administrasiyası komissiyası üzvlərinin birgə iştirakı ilə müzakirə edilmişdir. Aşkar edilmiş nöqsanların aradan qaldırılması üçün aidiyyəti təşkilatlara tapşırıq və tövsiyələr verilmişdir. 

Görülmüş məqsədyönlü tədbirlər nəticəsində vətəndaşlar tərəfindən yuxarı dövlət orqanlarına edilən müraciətlərin sayı azalmışdır. 

Hesabat ilində rayon icra hakimiyyəti və beş ərazi icra nümayəndəliyində fəaliyyət göstərən Operativ İdarəetmə Mərkəzləri vasitəsilə 26 vətəndaş rayon mərkəzinə gəlmədən bu mərkəzlər vasitəsilə onlayın qəbul edilmiş, rayon icra hakimiyyətinin internet saytı vasitəsi ilə müraciət etmiş 24 nəfərin 39 müraciətinə elektron qaydada müvafiq cavab verilmişdir.

2014-cü ilin yekunları və qarşıda duran vəzifələrin müəyyənləşdirilməsini təmin etmək, əhalini narahat edən məsələlərin həllinə nail olmaq məqsədi ilə ictimaiyyətin nümayəndələrinin iştirakı ilə ərazi icra nümayəndələrinin açıq hesabat iclaslarının keçirilməsi başa çatdırılmışdır. 

Rayonumuzun sosial-iqtisadi göstəriciləri, vətəndaşların qəbulu, o cümlədən rayon icra hakimiyyəti başçısının səyyar qəbul-görüşləri, rayon ərazisində keçirilən tədbirləri əks etdirən məlumatların Azərbaycan Respublikası Prezidenti Administrasiyasının Regional idarəetmə və yerli özünüidarəetmə orqanları ilə iş şöbəsi tərəfindən müəyyən edilmiş qrafikə uyğun olaraq RİAİS-ə ötürülməsi, mərkəzi qəzet və televiziyalarda, yerli qəzetdə işıqlandırılması və rayon icra hakimiyyətinin internet saytında yerləşdirilməsi təmin edilmişdir.

Rayon icra hakimiyyəti başçısı aparatı və rayonda fəaliyyət göstərən bütün dövlət idarə və müəssisələri müasir kompüter avadanlıqları ilə təmin edilmiş, əksəriyyəti elektron informasiya şəbəkəsinə qoşulmuşdur.

Rayonumuzda aparılan quruculuq abadlıq işləri, ictimai stabillik həmişə Azərbaycan Respublikası Prezidentinin diqqət və nəzarətində olmuşdur. Məhz bunun nəticəsidir ki, cənab Prezident tərəfindən rayon mərkəzi xəstəxanasının həkimi Sadiqə Rufullayeva “Əməkdar həkim” fəxri adı ilə, rayon polis idarəsinin rəisi Hüseynəli Məlikov “Vətən uğrunda” medalı ilə, Pirasora kənd ərazi icra nümayəndəsi Əligüşad Xalıqov “Dövlət qulluğunda fərqlənməyə görə” medalı ilə, Vizəzəmin kənd tam orta məktəbinin riyaziyyat müəllimi Nüşabə Əmirova isə “Tərəqqi” medalı ilə təltif olunmuşdur. Dövlət rəhbərinin ayrı-ayrı sahələrdə çalışan leriklilərə göstərdiyi diqqət və qayğı ümumilikdə bütün vətəndaşlarımıza və rayonda görülmüş işlərə verdiyi böyük qiymətin təzahürüdür. 

Sonda rayonda aparılan quruculuq, abadlıq işlərinə, göstərilən qayğı və diqqətə görə rayon əhalisi adından möhtərəm Prezidentimizə dərin minnətdarlığımızı bildirir və əmin edirik  ki, hər bir vətəndaşın yaxşı yaşaması və işləməsi üçün verdiyi tapşırıqlar, Nazirlər Kabinetinin 10 yanvar 2015-ci il tarixli iclasındakı nitqindən irəli gələn vəzifələr layiqincə yerinə yetiriləcək və Lerik rayonunun davamlı sosial-iqtisadi inkişafı təmin ediləcəkdir.
